
        
            
                
            
        

    
	Ц. Уламбаяр

	 

	ТУНГАЛАГ

	 

	“Улсын хэвлэлийн газар” Улаанбаатар хотноо 1947 онд эрхлэн хэвлүүлснийг

	 

	"Цагаан бамбарууш" хэвлэлийн газарт 2016 онд цахим хэлбэрт хөрвүүлэв.

Цэрэн ажлаа хийж байв. Гэтэл утас нь дуугарлаа. Харилцуурыг автал:

	— Байна уу? байна уу Цэрэн үү? би ах Зундуй чинь байна. За дүү минь чи, гэртээ тун түргэн явж ирэлгүй болохгүй болоод байна гэж хэлсэнд Цэрэн:

	— Ах минь юу болов ямар хэрэг гараад байна гэж асуусанд ах нь:

	— Оюухүү өвдөж байна. Лав хүүхэд нь гарах гэж байх шиг байна, гэж бачимдсан янзтай хэлээд, Цэрэнгээс хариу ч дуулсангүй утсаа тасалчхав. Цэрэн түргэн тусламжид залгуулж гэрээ зааж өгөөд, яаралтай явж гэртээ иртэл түргэн тусламжийн тэрэг ирээд, Цэрэнгээс өмнөхөн Оюухүүг аваад явсан байлаа.

	Ах Зундуй:

	— Түргэн тусламж гэдэг чинь ёстой нэг хий хуй шиг хурдан юм байдаг байна даа хөөрхий, би чамтай утсаар ярьж дуусаад Оюухүүдээ шөл хийж өгөх санаатай, байшинд ороод дөнгөж мах авчрах хооронд л, машин хүрээд ирсэн, Оюухүүгийн биеийг эмч үзэж байлаа. Тэгээд тэр эмч аваад явна гэж хэлээд шөл ч уулгаж амжсангүй аваад явлаа. Манай хөдөө газар л бол ямар их мунгиная! байх бол, хот газар гэдэг чинь юм болгон бэлэн, мөн ч сайхан юм даа, гэж шагшин магтаж байв. Цэрэн:

	— Ах минь хөдөө ч гэсэн мөдхөн ийм сайхан болно доо, гэж хэлэв. Цэрэнгийн гурван настай хүү Сарангэрэл, 7 хуруугаа өргөөд:

	— Ааваа! ээж ийм хоноод ирнэ гэсэн, ээж "маамаа" дүүг гаргаад ирэх гэж машинд суугаад "дүү дүү" гээд явсан, ээж намайг үүнийг идээд, аавтайгаа гэртээ сууж байгаарай. Битгий уйлаарай гэж хэлсэн, би уйлахгүй их сайн хүү, тийм ээ ааваа? гэж шулганаад аягатай чихэр идэж дажгүй сууж байлаа.

	Цэрэн хүүгээ хажуудаа суулгаж аваад, эмнэлэг тийш явлаа. Хэдийгээр суудлын машинаар явж байгаа боловч, удаан юм шиг санагдаж байв.

	Төв эмнэлгийн том хашааны баруун хаалгаар ороод, хоёр давхар урт цагаан байшинд орлоо. Хүлээх тасалгааны жижиг цонхоор шагайж харахад, гялалзсан шинэ цагаан хувцастай, эмч хүүхнүүд тал тал тийш яаралтай гүйцгээхээс өөр юу ч харагдахгүй. Оюухүү нь ч үзэгдэхгүй байлаа. Цэрэн хэсэг хүлээж зогсоод, цахилгаан хонхны даралтыг дартал, эх баригч нэг хүүхэн хүрч ирээд:

	— Танд юу хэрэгтэй байна? гэж зөөлнөөр асуув. Цэрэн:

	— Миний эхнэр хүүхдээ гаргахаар энд ирсэн юмсан. Юу болж байгаа бол? гэж асуусанд тэр хүүхэн:

	— Хэзээ ирсэн юм бэ, нэр нь хэн гэдэг вэ? гэж асуусанд Цэрэн:

	— Өнөөдөр, тун саяхан ирсэн, нэр нь Оюухүү, гэж хэлсэнд тэр хүүхэн.

	— Тун саяхан 3 хүүхэн ирж хэвтсэн, түүний нэг нь хүүхдээ гаргаж байна. Хоёр нь өвдөж байгаа, би асуугаад ирье. Та жаахан хүлээж байгаарай, гэж хэлээд явснаа удсангүй буцаж ирээд:

	— За та ор танай хүн одоо ирж уулзана, гэж хэлээд хүлээх тасалгаанд оруулав.

	Цэрэн хүүгээ дагуулж, эмийн хурц үнэр ханхалсан, тэр гялалзсан цэвэрхэн тасалгаанд ороод, түр хүлээж суув.

	Баруун талын нэг тасалгаанаас Оюухүүг пүрштэй зөөлөн тэргэнд суулгаад.

	Хоёр хүн түрж ирлээ. Оюухүү, хүүгээ үнсээд:

	— Миний хүү аавтайгаа гэрээ сайн сахиж байгаарай, ээж нь "маамаа" дүүгийн чинь гаргаад, удахгүй гэртээ харина, гэж хэлэв. Тэгээд Цэрэн тийш хандаж:

	Та хоёр одоо харьдаа. Миний бие гайгүй шиг байна. Өнөө шөнөдөө арай гарахгүй байх гэж бодож байна. Одоохондоо бага зэрэг дуншин өвдөж байна, гэж хэллээ.

	Цэрэн авч очсон печень, чихэр, тамхи зэрэг юмаа өгөөд буцлаа.

	Цэрэн тэр шөнө хоёр дахин эргэж очлоо. Хүүхэд гараагүй өвдөж л байгаа гэнэ Уулзуулсангүй, Цэрэн байшингийн араар тойрч цонхоор шагайж харлаа. Нэг тасалгаанд гурван хүн хэвтжээ. Оюухүү нь хамгийн баруун талын оронд хэвтэж байлаа.

	Цэрэн цонхыг аяархан тогшсонд Оюухүү, Цэрэнг хараад, толгойгоо дохиж байв. Тэр шөнөө гарсангүй, маргааш нь боллоо. Бас л гарсангүй, оройн 9 цагийн үед эргэж очсон хүүхдүүд сандран буцаж ирээд:

	— Ахаа эгчийн хүүхэд дөнгөж сая гарлаа. Та очооч гэж хэлж ирлээ.

	Цэрэн ухаан жолоогүй явсаар хүрч очлоо. Оюухүүгийн тэр тасалгааныхан, бөөн баяр хөөр болсон улс байцгаалаа. Ганц тэр тасалгаа ч биш, бүх эмнэлгийн байр, сувилуулж байгаа өвчтөнөөс эхлэн, их эмч нар нь хүртэл нэг их баярласан улс шиг харагдаж байлаа.

	Цэрэн яараад урьдаар цонхоор нь шагайж харав. Оюухүү амарсан бололтой орон дээрээ хэвтээд Цэрэнг хараад инээмсэглэж байв. Нэг эх баригч хүүхэн эрээн хөнжилд боосон нялх амьтныг дээр өргөөд, Цэрэн тийш харуулан инээмсэглэж байв.

	Түүнийг амаа ангалзан уйлах дээр нь эх баригч бүүвэйлэн хөдөлгөж аргацаав. Цэрэн дотогш орж их эмчтэй нь уулзав. Эмч:

	— Танай эхнэрээс тун сайхан эрүүл хүүхэд төрсөн, хүндийн хэмжээ нь гурван кило хагас, бүсгүй хүүхэд шүү, эхийн бие нь гэмгүй, бага зэрэг халуунтай байгаа, гэж хэлэхдээ хүүхдийг үргэлж эрүүл энх өсгөх сөн гэхээс, хоол нойроо огт мартсан, тэр их эмчийн царай, тун их баяртай байлаа. Цэрэн, нарт дэлхийд сая нүдээ нээж нүүрээ үзүүлсэн хөөрхөн амьтнаа үнсэхийг дотроо хүсэж, уулзуулахыг гуйсанд, их сургуулийг саяхан төгсгөж ирсэн, энэ монгол залуу их эмч, эцэг хүний үрийгээ энхрийлэх нандин сэтгэлийг сайн мэдэж, хүндэтгэх боловч, хүүхэд болгоныг, эрүүл саруул өсгөе гэдэг ганц бодлого, түүний бүх анхаарлыг татаж байгаа учраас, татгалзсан янзтай:

	— Гайгүй шүү дээ, та их сайн даа л 7 хоног хүлээх болно 7 хоносны хойно, та охиноо тэврээд л үнсээд л байх болно. Одоо уулзсаны хэрэг үгүй, гэж хэлэв.

	Цэрэн буцаад гэр тийш явахдаа, нэг их хүнд юм үүрч явснаа буулгасан юм шиг, хөнгөн сайхан болоод бид одоо ам бүл дөрвүүл боллоо. Охиндоо хэн гэж нэр өгдөг юм билээ гэж бодсоор хурдан алхаж явлаа.

	1946 дугаар оны энэ нэгэн үдэш, Цэрэнгийн амьдралын явдалд хамгийн тэмдэглэлтэй сайхан хэрэг болжээ.

	Цэрэн, долоо хоносны дараа өглөө эрт эхнэр охин хоёроо гэртээ авчрахаар, эмнэлэг дээр яаран очлоо.

	Эмнэлгийн тэр тасалгаанд, ямар нэгэн айлчин гийчид мордуулах гэж байгаа юм шиг, их хөл үймээн болцгоож байв. Долоохон хоног ч гэсэн, их ижил дасал болсон, зөөлөн сайхан сэтгэлтэй эх баригч хүүхнүүд эх охин хоёрыг явуулах гэж, сэтгэл нь хөдөлж шуугилдан бужигнаж байлаа. Нэг хүүхэн Цэрэнгийн бэлтгэж аваачсан, хүрэн торгон өлгийд тохой илүүхэн хэмжээтэй, тэр жаал охиныг уйлуулан байж өлгийдөөд хэд дахин үнсэж Цэрэнд шилжүүлэн өгөхдөө, сэтгэл нь тун их хөдөлж байлаа. Цэрэн охиноо анх удаа тэврэн авч, их хүсэлтэйгээр үнслээ, тэгээд Оюухүүг жолоочийн хажууд суулгаж, өөрөө охиноо тэвэрч арын суудалд суугаад, машинаа аяархан явуулж хөдлөв. Эх баригчид ард хоцрохдоо:

	— Оюухүү чи! охиноо сайхан ариун цэвэр, эрүүл энх өсгөөрэй, эмчээс үргэлж зөвлөгөө авч байгаарай. Хүүхдийн цэцэрлэгт заавал өгөөрэй, гэх зэрэг үг хэлж байгаа сонстлоо.

	Аяархан явсаар байшиндаа хүрч ирэв. Цэрэнгийн ажлын газраас нөхөд нь ирж, мөн ах Зундуй нь хөдөөгийн хүн болохоор, их ёсорхуу учир, шинэ гарсан тэр жаалыг анх гэртээ орж ирж байгаа юм гээд л, их сүрхий тохитой бэлтгэж угтав. Том ваарт айраг сөгнөж, ширээ дүүрэн янз бүрийн сайхан архи өрж, мөн тарган хонины ууц чанаж, банш, бууз зөнд нь бэлтгэсэн байв. Охиныг эхлээд ах Зундуй нь авч үнсээд:

	Миний дүү хурдан том болж, ахындаа айлчлан очоорой, тэгээд ахаасаа охин бяруу аваарай, гэж хэлээд өлгийний бүснээс нь аюуш хадаг уяв. Бусад нөхөд бүгдээр тойруулан үнсэж, өхөөрдөөд мөнгө төгрөг өгч урт наслахыг ерөөв.

	Зарим нь их эрдэм ном сураарай гэж хэлэв.

	— Охиндоо ямар нэр өгөх гэж бодож байна? гэж Оюухүүг асуухад Цэрэн, хэсэг бодлого болсноо:

	— Туйлын тунгалаг сайхан ус, урт замаар аялан урсаж, алс хол хойд далайд хүрдэг шиг, миний охин энх сайхан энэ цагт төрж, бахтай жаргалтай урт замаар өсөн хөгжиж, далай жаргалын сайхан болгоныг эдлэх хувьтай төрсөн хүүхэд юм тийм учраас би, охиндоо Тунгалаг гэж нэр өгье "Тунгалаг" ямар вэ нөхдөө? гэхэд хүмүүс бүгдээрээ: 

	— Зүйтэй зүйтэй, ёстой нэг сайхан нэр байна, гэцгээлээ. Оюухүү охиноо хооллон хөхүүлж дараа нь тусгай бэлтгэсэн жижиг цагаан орон дээр нойрсуулав. Тэгээд айраг архиа ууцгааж, мах бууз идэцгээлээ. Хүн болгон, Тунгалагийг тавтай нойрсоход нь саад болохгүй юм сан гэж хоорондоо шивэр авир ярилцаж, зөвхөн хутга сэрээний харшилдах анир аягалж байгаа архины хол хол гэсэн чимээнээс өөр содон юм сонстохгүй байлаа.

	* * *

	Хот газрын хүн хэдэн арван жил болсон ч тэр сууж байгаа хотынхоо өргөжин хөгжиж байгааг, ер санаанд орж ажиглан мэдэхгүй байсан мөртөө, харин хэдхэн сар хөдөө яваад ирэхэд, өдий төдий таньж мэдэхгүй шинэ сайхан барилгууд, нэмэгдсэн байдаг, эцэг эх нь үргэлж хамт байгаа үр хүүхдээ хэрхэн торнин бойжиж, өсөн том болж байгааг огт анзаарч мэдэхгүй байдаг юм. Охин Тунгалаг, тэр нэгэн өдөр эмнэлэг дээрээс гараад, гэртээ анх ирж байсныг бодоход энэ хэдэн сарын дотор тун амархан торниж, одоо газар сайгүй мөлхөж байлаа. Цэрэн, Оюухүү хоёртой таньдаг нөхөд нь уулзахдаа:

	— Пээ! энэ чинь яасан түргэн том болж байх юм бэ, гэдэг байв. Тунгалаг, аавыгаа хараад "аа аа" гэж тэмүүлээд, ээжийгээ үзээд "ээ ээ" гэж зүтгээд л, ер барагтай бол уйлахгүй, их боргил хүүхэд юмаа. Тунгалагийг, нийслэл Улаанбаатар хотын ногоон мод нь ганхаж, навч цэцэг нь дэлгэрч, усан оргил цацарсан, их цэцэрлэгийн дунд тэврээд явж байсан ч тэр, энгийн нэг гадаа аваад явж байсан ч тэр, үзсэн харсан хүн болгон л: 

	— Хүүе! энэ хөөрхөн амьтныг хараач та нар, гэж өхөөрдөхөд Цэрэн, Оюухүү хоёр, хүүхдэд энэрэнгүй хайртай, монгол хүмүүсийн ариун сайхан сэтгэл, энэрэнгүй тааллыг хүндэтгэн хүлээдэг байв. Зуны хурц нар, Баян зүрх уулын дээгүүр цухуйв. Цэрэнгийн байшингийн үүдэнд суудлын машин зогсож, байшинд Цэрэн Оюухүү хоёр юм хумаа сандран төхөөрч гүйцээд Цэрэн!

	— Оюухүү, охиноо сэрээхээс биш, хүлээгээд мөд сэрэхгүй шиг байна. Эртхэн өглөөний сэрүүнд газар дөхөж, чадвал зуур хонохгүй хүрвэл зүгээр юмсан, гэж хэлсэнд Оюухүү:

	— Нээрээ тийм, аймгийн төв хүртэл бас л зайтай шүү. 12 цагийн үед Хадаасан хүрсэн байвал, Цэцэрлэгт эрт орхино доо, гэж хэлээд охиноо сэрээх гэж оролдов. Тэр их бүх бат унтжээ. Тэгээд жижиг нүдээ нээж, юу болов доо гэсэн янзтай гайхаж байв. Цэрэн:

	— Оюухөө! чи цайгаар сүйд болдог шүү халуун савандаа цай хийж авсан уу? гэж асуугаад Оюухүүгийн авч явах юм хумыг гарган зөөж машин дотор хийв. Тэгээд Оюухүү, хоёр хүүхдийн хамт Архангай орж ах дүү дээрээ очихоор байшингаас гарч машиндаа суулаа.

	Цэрэн Сарангэрэл хүүгээ тэвэрч үнслээ, тэгээд охиноо хоёр гардан өргөж:

	Аав нь хоёр сар болоод амралтаа аваад очно. Чи өвгөн аав, эмэг ээж ах Зундуй дээрээ оч, тэгээд чи их том болоод байж байгаарай, гэж түүнийг хэл мэддэг юм шиг хэлээд, дахин дахин шуналтайгаар үнсээд, эхэд нь өгөв. Тэгээд Оюухүү тийш харж.

	— Оюухөө чи, хоёр хүүхдээ эрүүл агаарт тун их явуулж, цагаан идээ сайн идүүлж байгаарай, ус, морины хөл зэрэг аюулаас болгоомжилж байгаарай, гэж захилаа. Тэгээд: 

	— За сайн яваарай, за сайн сууж байгаарай гэж хэлэлцээд машин ч хөдлөв. Оюухүү машинаас цухуйж.

	— Цэрээн! чи шалавхан амралтаа аваад бидний хойноос бушуухан очоорой гэж хашхирав. Машин баруун замд ороод хурдлав. Цэрэн түүний хойноос гараа дохиод зогсож байлаа. Машин улам улам жижгирсээр ногооны хөөнгө зуны сарын өтгөн манан дундуур ороод харагдахгүй болов. Цэрэн уртаар санаа алдаж хоёр сар болоод очиход миний охин аль хир том болсон байх бол, ямар хөөрхөн болоод байх бол намайг аль хир санах бол гэх зэрэг элдвийг бодсоор явж байшиндаа орлоо.

	Оройн 7 цагт 10 минут дутуу байлаа. Улаан, ногоон, хөх, хүрэн зэрэг өнгө бүрийн дээлтэй, олон зуун хүн, их жанжин Сүхбаатарын өргөн чөлөөнд, тал бүрээс бөөн бөөнөөр цугларан ирцгээв. Тэгээд удаж түдсэнгүй, төмөр хүрзний дуу хангинаж, шороо дамнасан, чулуу үүрсэн үй олны хөгжилтэй шуугиан өрнөв. Цэрэн эдний дунд шороо дамнаад яаралтай алхаж явахдаа, бидний тэгшлэн засаж байгаа энэ сайхан талбараар, удахгүй миний охин, улаан галстуг зүүгээд, үеийн олон хөөрхөн хүүхдүүдтэйгээ, одоо тэр барьж байгаа, олон давхар байшин тийш сургуульдаа очих гээд ||, шулганаад гүйж явах байхдаа, би, тэхэд охиноо дөхүүлж өгөөд, за, миний хүү, ингээд гүйгээд яв. Машинд дайруулав, гэж хэлээд л, эргэн харсаар явж ажилдаа очиж байх байхдаа миний охин, ер нь тэгээд ямар төрлийн мэргэжилтэй хүн болох бол, нэртэй цуутай жүжигчин болоод л, одоо энэ зүүнтэй барьж байгаа театрын тайзан дээр олны өмнө гайхуулж байх бол уу эрдэмтэй номтой багш болоод л, тэр баруунтаах дунд сургуулийн танхимд хойчийг залгамжлагч дүү нараа их юм сургах сан гээд л, мэрийж хичээж байх бол уу, аргатай ухаантай эмч доктор болоод л бидний барьж байгаа эмнэлгийн байранд, хүнийг үхүүлэхгүй юм сан, урт удаан наслуулах юм сан гээд л, чармайж байх бол уу, за юу болно өөрөө мэдэг, дуртай мэргэжлээ хөөх нь түүний эрх, бид түүний юм болгоныг бэлтгэн өгч байна. Түүний суух тохилог сайхан орон сууц, сургах хүмүүжих олон төрлийн сургуулийн, өндөр гоёмсог барилгуудаас эхлэн жүжиг, кино үзэх цэцэрлэгт сайхан ордон хүртэл, юм болгоныг бид төхөөрөн өгч байна. Энэ бол бүгд миний охины юм. Бүгд манай хойчийн багачуудын юм. Охин минь, аль хир том болж байгаа бол, тэд яваад хэд хонож байгаа билээ. Өнөө шөнөтэй 51 хонож байгаа юм байна шүү, өдийд оройн үнээ сааж байх ёстой. Оюухүү минь бүсгүйчүүдтэй үнээ саагаад л, Тунгалагийг өвгөн аав нь дээлээр ороож тэврээд л, үнээний зэлэн дээр хөөрдөн явж, аав нь тэр ирлээ, гэж горьдоогоод явж байгаа байхдаа. Тунгалаг минь хөөрхөн гараараа үхэр бярууг заагаад л, шулганаж байгаа байх даа. Намайг аль хир санаж байгаа бол, гэх зэрэг олон зүйлийг бодсоор, нэг мэдэхэд ажлаа дуусгаж, хүмүүс гэр гэр тийш явцгаах болж бужигнаж байлаа.

	— Манай Цэрэн, энэ өдрийн субботник дээр, үүргээ 3 дахин илүү гүйцэтгэсэн, гэж бүртгэгч хэлэв.

	— Нөхөд өө! дараагийн субботникийн ажлыг, номын сангийн барилга дээр хийнэ шүү гэж бригадын дарга, нэг бүсгүй зарлаж байв.

	Цэрэн гэр тийш явахдаа, жаргаж байгаа нарны туяанд, шижир алт шиг шаргалтан байгаа үүл, цэнхэртэн униартаж байгаа алсын уулыг харж, тэнд миний охин байгаадаа. Одоо чухам ямар янзтай байгаа бол, гэв гэнэтхэн хүрээд очвол, яасан их сонин байх бол, гэж бодсоор явж байшиндаа хүрч ирлээ.

	* * *

	Намрын бүрхэг тэнгэрт, буцаж яваа тогоруунууд зэл татан шуугьж, энд төрсөн хүүхдүүд нь, бид энэ сайхан монгол газраас яасан ч явахгүй, гэж байгаа бололтой буцаж эргэлдсэнийг, хүүхэд минь бид буцаж ирнэ. Мөлхөн дэлгэр зуны эх, тэнүүн сайхан хавар болно. Тэгээд бид бас л буцаад ирэх болно гэх шиг, үймэлдэн бужигнаж байлаа. Замын хажууд байгаа, айлын гэрийн бүрээс, салхинд дэвэлзэн хийсэж, тугал бяруу мөөрч, салхи сэнгэнэж, өвсөн толгой халиуран ганхаж байх нь, мөдхөн өвөл болно. Өвс хадлан аль хир хадсан бэ? хашаа хороогоо бэлтгэсэн үү гэж асуусан шиг байв. Өөгүй сайхан замд явж байгаа донсолгоогүй суудлын тэрэгний явдалд, бүүвэйлэгдэн үүргэлж явсан Цэрэнг:

	— Цэрэн гуай! танай ахын гэр, энэ гурван хот айлын чухам алинд нь байгаа бол, энэ морьтой хүнээс асуух уу ? гэсэн жолоочийн чанга дуу, сочоон сэрээчхэв. Хотоос гараад хагас өдөр, бүтэн шөнө зогсолтгүй явсандаа алжаан ядарсан Цэрэн, нүдээ арчиж, их талын дунд цайран ярайж байгаа олон хонь мал, хотлон буусан дун цагаан гэрүүдийг ажиглан харав. Тэгээд баруун талдаа морины уяатай, том цагаан гэр тийш зааж:

	— Тэр гэр адилхан юм байна. Ямар боловч тэндээс асууя гэж хэлсэнд жолооч, тэр айл тийш хандав. Явсаар гэрийн үүдэн дээр очлоо. Дөрвөн дугуйтай жижиг модон тэргэнд, дээлээр ороогоод суулгасан, хөөрхөн монгол хүүхэд сууж байлаа. Жолооч түүнийг хараад:

	— Ёстой нэг шаазан хүн гэдэг чинь, энэ мөн байна даа, гэж өхөөрдөн магтлаа.

	Цэрэн, анхандаа охиноо таньсангүй, ахиулаад сайн хартал, Тунгалаг нь мөн байлаа. Энэ хоёр сарын дотор, Тунгалаг танигдахын аргагүй их мариажиж, бөөрөнхий цагаан юм болжээ.

	Дүүгийнхээ тэргийг чирч явсан Сарангэрэл, хонины хашааны завсраар, ишиг хургатай тоглож байснаа, эцгээ хараад яах ч учраа олохгүй, дэмий гайхаж байв. Цэрэн машинаас бууж охиноо тэврэн авч дээр өргөөд үнслээ.

	Цэрэнг ирснээс хойш, 10 гаруй хоноод байтал нэг орой Тунгалаг гэв гэнэтхэн халуураад, хөхөө ч хөхөж чадахгүй боллоо.

	Хоттой адил эмч доктор ойр байхгүй Цэрэнг хүргэж ирсэн машин аль эрт буцаад явсан байлаа. Цэрэн, Оюухүү хоёр сандраад морь унаж, охиноо аваад сумын эмнэлгийг дайрч аймгийн төв тийш явлаа.

	Тэгээд аймгийн төв дээр ирж буугаад, охиноо хөнжилд боож тэврээд, эмнэлэг тийш сандран гүйлээ. Хаалган дээр нь очиход түгжээтэй байв. Хаалгыг тогштол, жижүүр бололтой настай нэг авгай:

	— Юун улс вэ? гэж асуусанд Цэрэн: Бид нар энд нэг хүүхэд хэвтүүлэх гэж ирлээ, гэж хэлсэнд нөгөөх авгай:

	— Эмчийн бичигтэй юү? гэж асуусанд Цэрэн:

	— Тийм ээ, сумын эмчээс бичиг авсан, хэлээд орлоо. Сувилагч нар бичгийг үзээд, зүүн талаасаа гурав дахь хойшоо харсан тасалгаанд оруулав.

	Тэр тасалгаанд, хүүхдийн уйлах амьсгаадах чимээ сонстож байна аа. Лаа асаагаад сувилагч, Тунгалагийн халууныг үзээд эм өглөө.

	Тэгээд банк тавих боллоо. Тунгалагийн алгийн чинээ нуруун дээр, хэдэн том шилэн банк тавьсан нь, хамаг биеийн арьсыг нь умайтал татаж байлаа. Банк тавиулаад, мөн хоёр эм уусан боловч онцын засрах царайгүй, харин амьсгаа нь улам ихдэж, бие нь цэл хүйтэн болж, царай нь хөхрөөд их муудаж эхлэв. Цэрэн, Оюухүү хоёр бүүр их сандарч, хоёр зэрэг:

	— Сувилагч минь одоо яадаг юм билээ. Арга чарга юу байна. Улам муудаж байна, гэж хэлсэнд сувилагч:

	— Тариа хийвэл зүгээр юмсан, эм цоожтой, Соном гэдэг хүүхэнд түлхүүр нь байдаг юм, тэдний гэр, энэ баруунтай банкны хашаанд байдаг юм сан, явуулах хүн байхгүй, одоо яадаг юм билээ гэсэнд, Цэрэн:

	— Би яваад ирье, гэж хэлээд гарч баруун тийш гүйлээ. Хүн ер нь энгийн цагт сэтгэл төвшин явахдаа, газрын хол ойрыг огт анзаарч мэддэггүй байдаг юм байна. Эмнэлгээс гараад, банкны хашаа хүртэл хэчнээн их хол юм шиг санагдаж байв. Цэрэн, жижиг гүүрний хажуугаар гутлаараа ус туулаад гарлаа.

	Тэгээд банкны хаалгыг хэчнээн нүдэвч хариу алга, манаач нь унтсан бололтой, удаж удаж сая нэг тайлж өглөө, бас нөгөөх Соном хүүхэн нь гэрийнхээ хаалгыг мөд тайлж өгдөггүй, арай гэж нэг орсон хойно бас хэрэг бүтэхгүй царайтай, Соном хүүхэн нойртоо харамсаж, нүдээ нухалж эвшээгээд:

	— Одоо эм гаргаж өгөх нөхцөл алга, яагаад тэр вэ гэвэл, их эмчийн зөвшөөрөлгүй, хэнд ч гэсэн эм өгч болохгүй, гэж хэлээд буруу хараад хэвтлээ. Цэрэн бүр сандарч: — Нөхөр минь тун аргагүй тусалж өгч үз, миний амь гол шигээ хайрлаж явдаг, ганц охин минь үхэх гэж байна, гэж салахгүй шалгааж, дахин давтан гуйсанд, Соном хүүхэн уурлаж:

	— Та нар чинь ер нь ямар зовлонтой улс байдаг юм бэ, хүний үг мэдэхгүй, гэж муухай хараал тавьсаар дуртай дургүй нэг юм босож маш удаан хувцаслав. Цэрэн, түүнээс түрүүлэн гүйн гүйсээр хүрч ирлээ.

	Охин улам муудаж, дөнгөж амьсгаатай байв. Сувилагч шилэн гуурстай урт зүүгээр, Тунгалагийн уртаараа дөнгөж сөөм илүүхэн хэмжээтэй, гарын булчин руу тарихад, Оюухүү, нүдээ аньж байв. Тарьснаас хойш амьсгаа нь овоо уужирч хөлс нь гараад, аманд нь саасан сүүг, залгиж чаддаг боллоо. Цэрэн Оюухүү хоёр ч овоо сэтгэл амарч, сувилагч хүүхэн ч бас баярлаж, 

	— Одоо дөнгөөд гурван цаг болбол, их эмчтэй уулзаж чадна, тэр болтол амьд авч байх юмсан, гэж хэлж байв. Тасалгаанд лааны бүдэг гэрэл сүүмэлзэж, цонхны цаана өвгөрсөн улиасны навч сэржигнэж, алсад нохой хуцаж байгаа, энэ уйтгартай байдал нь, цахилгаан дэн гялалзаж, өндөр байшингууд сүндэрлээд, хөгжим ба машины дуу тасралтгүй хангинаж байдаг алс холын Улаанбаатар хот нь Цэрэн, Оюухүү хоёрт мөрөөдөгдөн санагдлаа. Удалгүй үүр цайлаа. Охин ч овоо гайгүй янзтай, аав ээж хоёроо ээлжлэн харж, би, та хоёрыгоо хэчнээн их зовоож байна даа, гэсэн янзтай өмгөнөн уйлах гэж байв. Цэрэн:

	— Оюухөө! охин минь гайгүй шиг байна. Би яваад гэртээ мартсан тамхи, чүдэнз хоёроо авчрах уу? гэж хэлээд гарч явлаа. Цэрэн буусан газраасаа тамхиа аваад, бушуухан буцаж ирэв. Гэтэл охин дахин, муудаж, царай нь улам цэл хөх болсон байлаа. Сувилагч, дахин нэг тарьсан боловч арай хожимджээ. Тунгалаг, аав тийшээ нэг том хараад, амьсгаагүй боллоо.

	Оюухүү, охиноо яг тэврээд, яах ч учраа олохгүй, уйлаад хоцорлоо. Цэрэн, чухам хаагуур яагаад гарснаа бүү мэд, нэг мэдэх нь ээ их эмчийн үүлэн дээр гүйгээд хүрсэн, байшингийн хаалгыг галзуу амьтан шиг, хоёр гараар балбаж, учиргүй чанга хашхиран дуудаж байлаа. Гуч хүрээгүй залуухан бүсгүй, дутуу хувцаслаад, сандран гарч ирлээ.

	Тэр их эмч бүсгүй олон таван үг ч хэлэлгүй, учрыг мэдэж сурсан заншлаараа Цэрэнг дагаж, охины байгаа тасалгаанд ирээд; судсыг нь барьж үзээд:

	— Пээ! та нар чинь яасан муухай улс вэ, түрүүний хэлэхгүй даанч яав даа, бараг хожимдуулж орхиж, гэж хэлээд, урьд тарьж байснаас шал өөр, нэг жижиг гонжгор шилтэй эмээр тарьсанд, амьсгаагүй байсан охины, судас нь цохилон эхлэв. Тэгсээр удалгүй хөл нь бүлээцээд, бүх биеийн нь хөлс цутгалаа. Тэгж байсаар нүдээ харж, дуугарч чадахгүй байсан хүүхэд аяархан уйлаад, хөхөө ч хөхлөө. Оюухүүгийн нүдийг бүрхсэн, гашуудлын нулимс хатаж амжаагүй байтал, баярын нулимс залгаж урслаа.

	Цэрэн, ор танихгүй тэр их эмч хүүхнийг, хэний ч зөвшөөрөлгүй тэвэрч аваад, үнслээ.

